Монгол Улсын Их Хурлын 2012 оны намрын ээлжит чуулганы Төсвийн байнгын хороо, Эдийн засгийн байнгын хороодын 10 дугаар сарын 23-ны өдөр (Мягмар гариг/-ийн хамтарсан хуралдаан 14 цаг 00 минутад Төрийн ордны “А” танхимд эхлэв.

Улсын Их Хурлын гишүүн, Төсвийн байнгын хорооны дарга Ц.Даваасүрэн ирц, хэлэлцэх асуудлыг танилцуулж, хуралдааныг даргалав.
Байнгын  хорооны хуралдаанд ирвэл зохих  16 гишүүнээс 11 гишүүн ирж,   68,7 хувийн ирцтэй байв. Үүнд:
Чөлөөтэй: Х.Болорчулуун.
Тасалсан: Х.Баттулга, С.Дэмбэрэл, Д.Тэрбишдагва, Г.Уянга.
Нэг. Азийн хөгжлийн банкны хөрөнгөөр хэрэгжүүлэх “Эрүүл мэндийн салбарын хөгжил хөтөлбөр 4” төслийн нэмэлт санхүүжилт, “Эрүүл мэндийн салбарын хөгжил хөтөлбөр 5” төслийн зээлийн гэрээний төслүүд /зөвшилцөх/.
Хэлэлцэж буй асуудалтай холбогдуулан Эрүүл мэндийн сайд Н.Удвал, Эрүүл мэндийн яамны Нийгмийн эрүүл мэндийн хэлтсийн дарга С.Эвлэгсүрэн, Эмнэлгийн тусламжийн хэлтсийн дарга Я.Амаржаргал, Эдийн засгийн хөгжлийн сайд Н.Батбаяр, Эдийн засгийн хөгжлийн яамны Эдийн засгийн хамтын ажиллагаа, зээл, тусламжийн бодлогын газрын дарга Д.Болдбаатар, Хуулийн хэлтсийн дарга Э.Эрдэнэсүрэн, Эдийн засгийн хамтын ажиллагаа, зээл, тусламжийн бодлогын газрын ахлах мэргэжилтэн М.Баярмаа, Сангийн яамны Төслийн санхүүжилт, зохицуулалтын газрын мэргэжилтэн М.Аясгалан, Эдийн засгийн байнгын хорооны зөвлөх Ж.Батсайхан, референт Д.Цэцэгмаа нарын бүрэлдэхүүнтэй ажлын хэсэг байлцав.

Зээлийн гэрээний төслийн талаарх төсөл санаачлагчийн илтгэлийг Эдийн засгийн хөгжлийн сайд Н.Батбаяр танилцуулав.

Танилцуулгатай холбогдуулан Улсын Их Хурлын гишүүн Л.Эрдэнэчимэг, Л.Энх-Амгалан, Б.Бат-Эрдэнэ нарын асуусан асуултад Эдийн засгийн хөгжлийн сайд Н.Батбаяр, Эрүүл мэндийн сайд Н.Удвал нар хариулж, тайлбар хийв.
Хэлэлцэж буй асуудалтай холбогдуулан Улсын Их Хурлын гишүүн Д.Батцогт, Л.Эрдэнэчимэг, Б.Гарамгайбаатар нар санал хэлэв.
Ц.Даваасүрэн: Азийн хөгжлийн банкны хөрөнгөөр хэрэгжүүлэх “Эрүүл мэндийн салбарын хөгжил хөтөлбөр 4” төслийн нэмэлт санхүүжилт, “Эрүүл мэндийн салбарын хөгжил хөтөлбөр 5” төслийн зээлийн гэрээний төслүүдийг зөвшилцөх нь зүйтэй гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Улсын Их Хурлын гишүүн Б.Бат-Эрдэнэ Улсын Их Хурлын дэргэд бүтцийн байгууллага байгуулж, Уул уурхайн хөгжлийн төлөө Түр хороо байгуулах саналыг хэлэлцэх асуудлын дараалалд оруулж өгөхийг хүсэв.

Дээрх саналтай холбогдуулах Улсын Их Хурлын Тамгын газрын Эрх зүй, хууль тогтоомжийн хэлтсийн ахлах зөвлөх С.Доржханд тайлбар хийв. 
Байнгын хорооноос гарах санал, дүгнэлтийг Улсын Их Хурлын гишүүн Б.Гарамгайбаатар Аюулгүй байдал, гадаад бодлогын байнгын хороонд танилцуулахаар тогтов.
Хамтарсан хуралдаан 14 цаг 35 минутад өндөрлөв.

Тэмдэглэлтэй танилцсан:
ЭДИЙН ЗАСГИЙН БАЙНГЫН ХОРООНЫ ДАРГА



    Б.ГАРАМГАЙБААТАР

ТӨСВИЙН БАЙНГЫН

ХОРООНЫ ДАРГА  Ц.ДАВААСҮРЭН
Тэмдэглэл хөтөлсөн:
ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ
УЛСЫН ИХ ХУРЛЫН 2012 ОНЫ НАМРЫН ЭЭЛЖИТ

ЧУУЛГАНЫ ТӨСВИЙН БАЙНГЫН ХОРОО, ЭДИЙН 

ЗАСГИЙН БАЙНГЫН ХОРООНЫ 10 ДУГААР САРЫН

23-НЫ ӨДРИЙН ХУРАЛДААНЫ ДЭЛГЭРЭНГҮЙ
                                ТЭМДЭГЛЭЛ

Ц.Даваасүрэн: -Эдийн засгийн байнгын хороо, Төсвийн байнгын хороодын 2012 оны 10 дугаар сарын 23-ны өдрийн хамтарсан хуралдааныг эхэлье.

Хуралдааны ирц, ирвэл зохих гишүүдийн ирц 52,9 хувьтай байгаа учраас хангалттай ирцтэй байна.

Өнөөдрийн хуралдаанаар Азийн хөгжлийн банкны хөрөнгөөр хэрэгжүүлэх “Эрүүл мэндийн салбарын хөгжил” хөтөлбөр 4 төсөл /нэмэлт санхүүжилт/, Эрүүл мэндийн салбарын хөгжил” хөтөлбөр 5 төслийн зээлийн гэрээний төслүүдийн зөвшилцөх эсэх асуудлаар Байнгын хорооны хуралдааныг явуулна.
Хэлэлцэх асуудлаар саналтай гишүүн байна уу?
Б.Бат-Эрдэнэ: -Баярлалаа. Хэлэлцэх асуудал дээр санал байна. Бид, Улсын Их Хурлын нэр бүхий 26 гишүүн санал гаргаад, Улсын Их Хурлын дэргэд бүтцийн байгууллага байгуулъя. Уул уурхайн хөгжлийн төлөө Түр хороо байгуулъя гэж санал гаргасан. Хуулийн төсөл Улсын Их Хуралд өргөн барьсан байгаа. Энэ асуудал хэлэлцэгдэхгүй өнөөдрийг хүртэл яваад байгаа юм. Тийм учраас өнөөдөр Төсөв, Эдийн засгийн байнгын  хороо хоёр хамтраад хурал хийж байна. Энэ асуудлыг хэлэлцэж хэлэлцэх асуудлын дараалалд оруулж өгөөч гэсэн ийм санал байна. 

Өнөөдөр та бүхэн мэдэж байгаа. Шинэ байгуулагдсан Засгийн газар бас ч гэж Оюутолгойн хөрөнгө оруулалтын гэрээг сайжруулах талаар санаачилгатай ажиллаж байгаа хэдий ч, хөрөнгө оруулагч талаас ирж байгаа хариу үл хүндэтгэсэн, үл тоомсорлосон ийм хариу ирж байгаа. Хариу ирээд 10 гаруй хонож байгаа хэдий ч, өнөөдөр Монголын төрийн зүгээс ямар хариу өгч байгаа нь тодорхойгүй байна.

Бид өнөөдөр Оюутолгойн хөрөнгө оруулалтын гэрээний гол, гол заалтуудыг шударга болсон уу, шударга бус болсон байна уу, өнөөдөр явагдаж байгаа зөвхөн нэг тодорхой жишээ хэлэхэд, эхлээд нөөц 45 сая тонн байсан, 23 сая тонн болсон, эргээд 31 сая тонн болсон. Хөрөнгө оруулалт 2,4 тэрбум төгрөгөөс нэмэгдсээр байгаад өнөөдөр 13,2 тэрбум долларт хүрэх тухай асуудал яригдаж байгаа. Энэ бүх асуудлуудыг их тодорхой болгож авч үзэх шаардлагатай байна.

Өнөөдөр ард түмэн 2012 оны Улсын Их Хурлын сонгуулиар та бид нарыг Улсын Их Хуралд орж энэ асуудлуудыг шийд гэж биднийг сонгосон. Тийм учраас өнөөдөр зөвхөн нэг шаардлага хүргүүлчихээд, санал тавьчихаад ингээд суугаад байдаг ийм байдлаар бид явмааргүй байгаа юм. Тийм ч учраас миний түрүүний хэлсэн нэр бүхий 26 гишүүн тодорхой хуулийн төслийг боловсруулж өргөн барьсан байгаа. Энэ асуудлыг хэлэлцэж өгөөч гэсэн ийм санал байна.
Ц.Даваасүрэн: -Уул уурхайн хөгжлийн асуудлаарх Түр хорооны асуудал ярьж байна. Тийм үү.

Яг хамтарсан хуралдаанд манай Төсвийн байнгын хорооны хүрээнд хэлэлцэгдэхгүй асуудал юм. Тийм учраас Эдийн засгийн байнгын хороо, Төрийн байгуулалтын байнгын  хороо хоёроор орох ёстой. Эдийн засгийн байнгын хорооны дарга хариулсан нь зохимжтой байх.
Б.Гарамгайбаатар: -Эдийн засгийн байнгын хороогоор бас энэ асуудал орох шаардлагагүй гэсэн ийм асуудал яригдаж байгаа. Шууд Их Хуралд орж болох юм билээ гэсэн ийм тайлбар өгч байгаа юм.
Ц.Даваасүрэн: -Дэгээрээ болох уу? Заавал орох ёстой. 

Манай хуулийнхан байна уу? Энэ яаж төлөвлөгдөж байгаа юм бол? Б.Бат-Эрдэнэ гишүүний асуугаад байгаа. Энэ бас цаг алдалгүй хэлэлцэх ёстой асуудлын нэг мөн л дөө. Түр хороо байгуулах асуудал ямар дэгээр явах ёстой юм бэ?
С.Доржханд: -Их Хурлын Тамгын газрын Эрх зүй, хууль тогтоомжийн хэлтсийн зөвлөх.

Түр хорооны асуудлыг Улсын Их Хурлын тухай хуулийн 25 дугаар зүйлээр зохицуулсан байгаа. Түр хороо бол үндсэндээ тодорхой асуудлыг шалган судалж дүгнэлт боловсруулах, дүнг нэгдсэн хуралдаанд танилцуулах үүрэг бүхий хороог Улсын Их Хурлын тогтоолоор байгуулан ажиллуулж болно гэж заасан байгаа. Тэгэхээр Түр хороо бол хариуцан ажиллах тэр ажлынхаа гүйцэтгэл, эрх хэмжээний асуудлаар Байнгын хороотой адилхан ийм эрх хэмжээ эдлэх.
Ц.Даваасүрэн: -Тэрийг мэдэж байгаа л даа. Хэлэлцэх асуудлыг нь, тогтоолын төсөл өргөн барьсан байна. Тэрийг ямар горимоор, ямар дэгээр хэлэлцэх вэ гэж асуугаад байна л даа.
С.Доржханд: -Түр байгуулах асуудал бол мэдээж, Төрийн байгуулалтын байнгын хороогоор хэлэлцэх ёстой. Эдийн засгийн байнгын хороогоор орохгүй. Эдийн засгийн байнгын хороо яг тухайн Түр хороог эрхлэх асуудлынхаа чиглэлээр ийм дагнасан Түр хороо байх шаардлагатай гэж үзвэл тусгайлсан дүгнэлт гаргаж болно. Үүнийгээ Төрийн байгуулалтын байнгын хороо руу хүргүүлнэ.
Ц.Даваасүрэн: -Энэ асуудал Эдийн засгийн байнгын хороогоор орохгүй юм байна. Төрийн байгуулалтын байнгын хороогоор орох ёстой юм байна. Эдийн засгийн байнгын хороо шаардлагатай гэвэл хуралдаад дүгнэлт гаргаж, Төрийн байгуулалтын байнгын хороонд хүргэх дэгтэй юм байна.

С.Ганбаатар гишүүн.
С.Ганбаатар: -Тодруулах юм байна. Эдийн засгийн байнгын хорооны дэргэд Түр хороо байгуулна гэсэн ийм ойлголт.
Ц.Даваасүрэн: -Дэргэд биш ээ. Энэ чинь, сая хэллээ шүү дээ. Түр хороо бол Байнгын хороотой ижил статустай, ижил эрхийн хүрээнд ажилласан гэсэн учраас дэргэд гэдэг асуудал байхгүй юм байна. Түр хороогоороо л явах ёстой.
Б.Бат-Эрдэнэ: -Их Хурлын даргад бид хуулийн төсөл өргөн барихад Их Хурлын дарга тодорхой саналаа хэлсэн. Хүлээж аваад, үүнийг байгуулах нь зүйтэй, гэхдээ яаравчилна гэж. Тэгэхээр энэ хоёр ч удаа Даргын дэргэдэх зөвлөлийн хурал болж байгаа байх. Манай Төсвийн байнгын хорооны дарга, танд хандаж хэлэхэд энэ яагаад Даргын дэргэдэх зөвлөлөөр үүнийг хэлэлцээд, хэлэлцэх асуудлын төлөвлөгөөнд оруулаад явж болохгүй байгаа юм бэ?

Маргааш, нөгөөдөргүй дахиад Их Хурлын даргын дэргэдэх зөвлөл хуралдана. Энэ дээр, хоёр Байнгын хорооны дарга байж байна. Та хоёр тодорхой санаачилга гаргаад оруулаад, ирэх 7 хоногийн Төрийн байгуулалтын байнгын хороогоор орох юмуу, аль Байнгын хороогоор орох юм, энэ асуудлыг нэг талд нь гаргаад цэгцэлж өгөөч. Өнөөдөр үүсэж бий болоод байгаа ойлгомжгүй энэ асуудлуудыг би түрүүн тодорхой хэлсэн.
Ц.Даваасүрэн: -Бид саналаа л хэлье. Яагаад гэвэл тухайн энэ асуудлыг оруулах Байнгын хороо дараагийн 7 хоногт хэлэлцэх асуудлаар саналаа илтгэхдээ бид Даргын дэргэдэх зөвлөлийн хурлын үед саналаа хэлье. Төрийн байгуулалтын байнгын хороо руу энэ талаар ярих ёстой юм байна.

Өөр саналтай гишүүн байхгүй бол хэлэлцэх асуудлаа баталъя. Дэмжиж байгаа гишүүд гараа өргөнө үү.

-Дэмжигдлээ.

Азийн хөгжлийн банкны хөрөнгөөр хэрэгжүүлэх “Эрүүл мэндийн салбарын хөгжил хөтөлбөр 4” төслийн нэмэлт санхүүжилт. “Эрүүл мэндийн салбарын хөгжил хөтөлбөр 5” төслийн зээлийн гэрээний төслийн зөвшилцөх асуудлаар төсөл санаачлагчийн илтгэлийг Эдийн засгийн хөгжлийн сайд Н.Батбаяр танилцуулна. Зээл авах асуудал учраас Эдийн засгийн хөгжлийн сайдын эрх мэдлийн хүрээнд юм байна.

Сайд Азийн хөгжлийн банкны зээлийн асуудлаар төслөө танилцуулъя.
Н.Батбаяр: -Байнгын хорооны дарга, Улсын Их Хурлын гишүүд ээ. Азийн хөгжлийн банкнаас Монгол улсад дунд хугацаанд хэрэгжүүлэх төсөл, хөтөлбөрийн статистикийн баримт бичгийн хүрээнд нийтдээ 400 орчим сая долларын зээлийг зам, тээвэр, эрчим хүч, эрүүл мэнд, боловсрол, нийтийн аж ахуйн таван салбарт санхүүжүүлэхэд 2012-2016 онд олгохоор тохиролцсон болно.

Монгол улсын зээлжих зэрэглэл нэмэгдэж, нэн бага орлоготойгоос бага, дунд орлоготой орнуудын жагсаалтад шилжсэнтэй холбогдуулан олон улсын санхүүгийн байгууллагын санхүүжилтийн нөхцөл чангарч байгаа билээ. Азийн хөгжлийн банкны хөнгөлөлттэй зээлийн сангаас нэмэлт 60,0 сая ам.долларыг 2010 оны санхүүгийн жилд манай улсад хуваарилах боломж үүссэн тул энэхүү хөрөнгийг эрүүл мэндийн салбарт ашиглах нь зүйтэй гэж үзэн, “Эрүүл мэндийн салбарын хөгжлийн хөтөлбөр 4”-ийн нэмэлт санхүүжилт, “Эрүүл мэндийн салбарын хөгжлийн хөтөлбөрийн 5” төслүүдийн баримт бичгүүдийг боловсруулаад байна.
“Эрүүл мэндийн салбарын хөгжлийн хөтөлбөр 4” төслийн нэмэлт санхүүжилтийн зорилго нь нийслэлийн Сонгинохайрхан дүүргийн эмнэлгийг загвар болохуйц олон төрлийн тусламж үйлчилгээтэй нэгдсэн эмнэлэг болгох, эмнэлгийн барилга, байгууламжийг шинэчлэн байгуулах, орон тоо, хүчин чадлыг сайжруулахад дутагдаж буй 25,0 сая ам.долларын хөрөнгийн эх үүсвэрийг санхүүжүүлэх юм. Ингэснээр 300 ортой дотор, хүүхэд, төрөх, эмэгтэйчүүд, мэдрэл, мэс засал, гэмтэл, халдварт, хавдар, сэтгэц зэрэг үндсэн мэргэжлийн тусламж үйлчилгээг амбулатори болон хэвтэн эмчлэх, өдрийн үе дэх эмчилгээ, удаан хугацааны асаргаа, сувилгаа шаардсан эмнэлгийн тусламжийн хэлбэрээр цогцоор нь үзүүлэх эмнэлэг болон өөрчлөгдөнө.
“Эрүүл мэндийн салбарын хөгжлийн хөтөлбөр 5” төсөл нь эрүүл мэндийн салбарын шинэчлэлийн хүрээнд хэрэгжих бөгөөд цусны аюулгүй байдлыг хангах, эмнэлгийн хог хаягдлын менежментийг сайжруулах, эмнэлгийн эрүүл ахуй, халдвараас сэргийлэх, хянах гэсэн үндсэн гурван зорилготойгоор 30,0 сая ам.долларын хүрээнд хэрэгжих юм.

Төслийн хүрээнд  Цус сэлбэлт, судлалын үндэсний төвийг шинээр байгуулах, олон улсын магадлан итгэмжлэлийн шаардлагад нийцүүлэх нийслэлийн эмнэлгүүдийн хог хаягдлын төвлөрсөн барилга, байгууламжийг барих, халдварт өвчин судлалын үндэсний төв, аймгуудын нэгдсэн эмнэлгийн микро биологийн лабораторийг байгуулж, халдварт өвчнөөс урьдчилан сэргийлэх нөхцөлийг хангах зэрэг ажлууд хийгдэх болно.

Зээлийн 55,0 сая долларын хөрөнгийн жилийн 1,5 хүүтэй, нийтдээ 32 жилийн хугацаанд буцаан төлөх бөгөөд үүнээс эхний 8 жилд нь үндсэн өрийн төлбөрөөс чөлөөлөгдөх нөхцөлтэй юм.

Азийн хөгжлийн банкны хөнгөлөлттэй зээлийн хөрөнгөөр хэрэгжүүлэх “Эрүүл мэндийн салбарын хөгжлийн хөтөлбөр 4”-ийн нэмэлт санхүүжилт, “Эрүүл мэндийн салбарын хөгжлийн хөтөлбөр 5” төслүүдийн санхүүжилтийн хэлэлцээрт гарын үсэг зурах эрхийг Эдийн засгийн хөгжлийн сайдад олгох Ерөнхий сайдын захирамжийн төсөл Улсын Их Хурлын холбогдох Байнгын хороодтой зөвшилцөх тухай Засгийн газрын хуралдааны төслийг хэлэлцэн шийдвэрлэж өгөхийг хүсье. Баярлалаа.
Ц.Даваасүрэн: -Н.Батбаяр сайдад баярлалаа.

Төсөлтэй холбогдуулан асуулт асуух гишүүд байна уу?

Л.Эрдэнэчимэг гишүүн асууя. Л.Энх-Амгалан, Бат-Эрдэнэ гишүүд. Үүгээр асуулт тасаллаа.
Л.Эрдэнэчимэг: -Сонгинохайрхан дүүрэг дээр хэрэгжиж байгаа учраас бас асуулт байна. Ер нь хоёр, гурван жилийн өмнөөс яригдаж байсан төсөл. Тийм учраас одоо энэ зээл ямар шатандаа явж байгаа вэ? Хэзээ авах вэ? Зураг төсөл нь хийгдсэн үү? Хэзээ энэ эмнэлэг ашиглалтад орох вэ гэдэг асуулт байна.
Ц.Даваасүрэн: -Ажлын хэсэгт Н.Батбаяр сайд, Н.Удвал сайд, Эдийн засгийн хөгжлийн яамны Эдийн засгийн хамтын ажиллагааны бодлогын газрын дарга Болдбаатар, хуулийн хэлтсийн дарга Э.Эрдэнэсүрэн, тус газрын ахлах мэргэжилтэн Баярмаа, Сангийн яамны Төслийн санхүүжилт, зохицуулалтын газрын мэргэжилтэн Аясгалан, Эрүүл мэндийн яамны Нийгмийн эрүүл мэндийн хэлтсийн дарга Эвлэгсүрэн, тус яамны Эмнэлгийн тусламжийн хэлтсийн дарга Амаржаргал нар оролцож байгаа юм байна.

Хэн хариулах вэ? Н.Батбаяр сайд.
Н.Батбаяр: -Энэ бол төслийг эхлэх гээд хэлэлцээрт гарын үсэг зурах эрхээ авах зорилготой асуудал орж ирж байгаа. Хэлэлцээр байгуулсны дараа энэ ажил эхэлнэ. Хэрэгжүүлэх хугацаа бол 2016 он гэсэн байдалтайгаар төлөвлөгдөж байгаа. Тодруулах, нэмэлт хариултыг Н.Удвал сайд нэмж хэлэх байх.
Ц.Даваасүрэн: -Н.Удвал сайд нэмье.
Н.Удвал: -Энэ төслийн нэг нь буцалтгүй тусламж, нэг нь зээл байгаа. Их Хурлын Байнгын хороогоор хэлэлцээрт гарын үсэг зурах эрх олгогдсон. Үүний дараа Азийн хөгжлийн удирдах зөвлөл нь хуралдаж зээл өгөх шийдээ гаргах юм билээ. Хэлэлцээр хийгдчихсэн байгаа. Түрүүний 10 дугаар сард Засгийн газар Азийн хөгжлийн банктай хэлэлцээр хийгээд, хэлэлцээрийг ерөнхийдөө тохирчихсон. Одоо Их Хурлаар зарчмын хувьд дэмжүүлэх ийм шаардлагатай байгаа. Тэгээд Азийн хөгжлийн банк удирдах зөвлөлөөрөө эцсийн шийдээ гаргасны дараа зураг төсөл, бусад асуудлууд хэлэлцэгдэх юм.

Сонгинохайрхан дүүргийн эмнэлгийн хувьд олон төрлийн тусламж үзүүлдэг нэгдсэн загвар эмнэлгийг дүүргийн эмнэлгийн загварыг гаргах гэж байгаа. Эмнэлгийн барилга, байгууламжийг шинэчлэн байгуулах, үйлчилгээний нэр төрлийг нэмэгдүүлэх, мэргэжилтнийг нь сургаж бэлтгэх, тоног төхөөрөмжөөр хангах зэрэг ийм үйл ажиллагаанууд нэг багцандаа багтаж явж байгаа. Энэ бол дөрөвдүгээр төслийн нэмэлт санхүүжилтийн тухай асуудал дээр. 

5 дугаарх дээр түрүүн Н.Батбаяр сайд хэлсэн. Яг одоо Эрүүл мэндийн салбарт тулгамдаад байгаа цусны аюулгүй байдлыг хангах, эмнэлгийн хог хаягдлын менежмент, эмнэлгийн халдвар хамгааллын дэглэм, халдварт өвчнөөс сэргийлэх гэсэн энэ чиглэлээр 5 дахь төсөл нь хэрэгжих юм.
Ц.Даваасүрэн: -Болсон уу?

Л.Энх-Амгалан гишүүн асуултаа асууя.
Л.Энх-Амгалан: -Азийн хөгжлийн банкнаас авч байгаа 5 дахь зээл нь гэж ойлгож байгаа. Эрүүл мэндийн салбарын шинэчлэлийн хүрээнд авч байгаа 5 дахь зээл нь гэж ойлгож байгаа. Мэдээж, энэ зээлийн хүрээнд олон эмнэлгүүд тоног төхөөрөмж нь шинэчлэгдсэн, бас давуу талууд гарсан байгаа байх гэж бодож байна. Ер нь өнөөдөр эрүүл мэндийн салбарт хамгийн тулгамдсан байгаа асуудал гол нь хоёр, гуравдугаар шатны эмнэлгүүд, аймаг, дүүрэг, улсын эмнэлгүүдийн удирдлага, менежментийн асуудал хоцорчихсон байгаа шүү дээ.

Ерөнхийдөө Азийн хөгжлийн банкнаас хэрэгжүүлж байгаа энэ төслийн хүрээнд яг энэ удирдлага, менежментийг сайжруулах талаас нь capacity building хийх талаас нь энэ дээр тодорхой анхаарч байгаа юу байна уу? Эсвэл энэ дан тоног төхөөрөмжийн шинэчлэлийн төсөл үү?
Ц.Даваасүрэн: -Н.Удвал сайд хариулъя.
Н.Удвал: -Эрүүл мэндийн салбар хөгжил хөтөлбөрийн 4 дүгээр төсөл дээр эрүүл мэндийн байгууллагын удирдлагын тогтолцоо, түүнийг сайжруулах, ялангуяа эмнэлгийн удирдлага, хөгжлийн асуудал тусгагдаж, одоо хэрэгжиж байгаа. Энэ бол 4 дүгээр төслийн нэмэлтийн гэрээ. Сонгинохайрхан дүүргийн эмнэлэг нэмж орж ирж байгаа юм. 4 дүгээр төсөл одоо хэрэгжээд явж байгаа.  Тэр дотроо удирдлага, менежментийн асуудал явж байгаа.

Эрүүл мэндийн яам бол, эрүүл мэндийн салбарын нийт байгууллагынхаа соёл, үйлчилгээ, уур амьсгал, орчин, зан үйл гээд яриад байгаа. Энэ бүх юмаа өөрчилнө гээд том бодлогын зорилт тавьчихсан байгаа. Хүндээ ээлтэй ийм үйлчилгээтэй байгууллага болно гээд. Энэ хүрээнд Азийн хөгжлийн банкны зарим төслүүд нь дэмжлэг үзүүлэх чиглэлээр хэрэгжээд явж байгаа төсөл байгаа юм.
Ц.Даваасүрэн: -Б.Бат-Эрдэнэ гишүүн.
Б.Бат-Эрдэнэ: -Баярлалаа. Ер нь энэ авах гэж байгаа Азийн хөгжлийн банкнаас авах гэж байгаа зээлийн хувьд хүү, нөхцөл, эргэн төлөлт гээд нөхцөлүүд бололцоотой зээл байна гэж ингэж ойлгож байна. Хамгийн гол нь өнөөдөр манай эрүүл мэндийн эмнэлгийн байгууллагын эм, оношилгоо, шинжилгээ, энэ бүх юманд чинь ямар шинэ эргэлт гарах вэ? Би яагаад энэ асуудлыг асууж байна гэхээр өнөөдөр манай улсын иргэдийн хувьд чадалтай нь Сингапур, Тайланд, хаана ч байдаг юм, чадал багатай нь Эрээнээс эхлээд гадагшаа урсгал байна. Энэ урсгал тооцоогоор 25-30 тэрбум төгрөг жил болгон гарч байна гэсэн ийм тооцоог ярьсаар бид нар их олон жил болж байгаа.

Энэ урсгалыг сааруулахад энэ зээлийн үр нөлөө байх уу? Гаргаж чадах уу? Өнөөдөр хэд хэдэн шаттай ийм тусламж, зээлийг аваад бид нар ашиглачихсан байгаа. Гэтэл ямар үр дүн гарав? Шинэ сайдын хувьд та энэ дээр ямар дүгнэлттэй байна? Хуучин та өөрөө дэд сайдаар ажиллаж байсан. Одоо манай эрүүл мэндийн байгууллагын хувьд 2,7 сая иргэндээ бүрэн хэмжээнд хүрэх, эмчилгээ, оношилгоо, энэ үйлчилгээг бүрэн хэмжээнд хүргэхээр ийм бүрэн хүчин чадал, бололцоо байна уу? Техник, тоног төхөөрөмж, боловсон хүчин, бусад бүх талаасаа. Эсвэл иргэд ерөөсөө л дотооддоо итгэх итгэл алдарчихаад л сэтгэл зүй нь гадагшаа явах тийм сэтгэл зүйн байдлаас болоод ийм урсгал бий болоод байна уу? Энэ дээр ямар дүгнэлт хийж байгаа вэ? Энэ дээр хариулт авъя.
Ц.Даваасүрэн: -Н.Удвал сайд хариулъя.
Н.Удвал: -Эрүүл мэндийн салбарын зүгээс эмнэлэг, үйлчилгээний чанар, аюулгүй байдлыг шинэчлэлийн гол бодлого болгож явуулж байгаа юм. Азийн хөгжлийн банкны 5 дугаар төсөл хэрэгжсэнээр энэ эрүүл мэндийн тусламж, үйлчилгээний аюулгүй байдал, найдвартай байдал эрс нэмэгдэх юм. Жишээлбэл, цусаар дамжиж халдварлах халдварт өвчин гарахгүй байх. Эмнэлгийн хог хаягдлаар дамжиж халддаг орчны эрүүл мэндийн тэр асуудал, бохирдол сайжрах. Эмнэлгийн дотоод халдвар, халдварт өвчин буурах ийм чанарын их ахиц гарах юм.

Хүмүүс яагаад гадагшаа яваад байна вэ гэдгийг бид нар хоёр талтай үзэх ёстой. Нэгдүгээрт, 21 дүгээр зуун бол өөрөө даяаршлын зуун. Мэдээлэл ил тод болсон учраас бүх төрлийн эмнэлгийн тусламжийн үйлчилгээ үзүүлдэг техник, технологийн талаар ард түмний мэдлэг эрс сайжирсан. Хоёрдугаарт, эрүүл мэндийн зах зээлд гадаадын зах зээл хүч түрж орж ирж байгаа. Энэ талаасаа зах зээлийн хуулиараа хүмүүс гадагшаа явж байгаа.

Нөгөө талаасаа, эрүүл мэндийн тусламж, үйлчилгээ үзүүлж байгаа эмнэлгүүдийн маань чанар, аюулгүй байдал тэр болгон хэрэглэгчдийнхээ хүсэн хүлээж байгаа тэр байдалд хүрэхгүй байгаа учраас, итгэхгүй байгаа учраас, голж байгаа учраас гадагшаа явах ийм хандлагатай байгаа юм. Аль, аль нь байгаа гэж үзэж байгаа.

Засгийн газар энэ хугацаанд хоёрдугаар эмнэлгийн хашаанд Солонгосын хөнгөлөлттэй зээлээр 55,0 сая төгрөгийн 1 сая долларын зээлээр монгол хүн эх орондоо чанартай, өндөр, нарийн мэргэжлийн тусламж авах энэ оношилгоо, эмчилгээний төвийг барьж байгуулахаар үйл ажиллагаа нь эхлээд газраа авчихсан. Одоо Солонгосын барилгачид тендертээ орж байгаа. Дөрвөн барилгын компанийг бид нар шалгаруулаад зээл өгч байгаа банк руугаа явуулж байгаа. Солонгосын зөвлөх мэргэжилтнүүд ирж барилгаа бариуулна. Бас багаж, тоног төхөөрөмжөө Солонгосын хамгийн дээд зэргийн эмнэлгийн төвшинд тоноглоно. Ингээд энэ хоёрдугаар эмнэлгийн хашаанд Монголын үндэсний оношилгоо, эмчилгээний орчин үеийн том төв босож, монгол хүн чанартай тусламжийг боломжийн үнээр авах нөхцөл бололцоо бүрдэх юм.
Ц.Даваасүрэн: -С.Ганбаатар гишүүн асуух гэж байна уу?
С.Ганбаатар: -Өмнө нь орж ирсэн бол энэ ч хэцүү л зүйл байлаа. Шинээр Эрүүл мэндийн яамыг удирдаж байгаа хүмүүст итгэж найдаж байна шүү. Эрүүл мэндийн яам бол нээрэн, тендерийн яам болчихоод байгаа шүү дээ. Бүр цавчааны яам болчихсон. Азийн хөгжлийн банкаар маш олон хөрөнгө оруулалт орж ирсэн. Өнөөдөр тэгээд бодит байдал хаана байна вэ? 16 тэрбум төгрөгийн хүүхдүүдийг үзнэ гээд мөнгө зарцуулсан. Бүхэл бүтэн нэг клиник барьчихаар, хүүхдийн эмнэлэг барих мөнгийг, тэгээд одоо хаачсан бүү мэд. Эрүүл монгол хүүхэд хаана байгаа юм? Ингэхээр энэ дээр худалдан авалтын шийдвэрийг гаргахдаа яаж хяналтаа тавих вэ? Энэ дээр бид яг итгэл үнэмшилтэй байх уу? Энэ эмнэлгийн тоног төхөөрөмж янз бүрийн бараа, бүтээгдэхүүнүүд чинь дандаа нарийн мэргэжлийн,  хүн болгон мэддэггүй зүйл. Талх, тариа шиг зүйл биш. Тэгээд толгой эргүүлээд баахан юм оруулаад ирдэг. Эмнэлгийн өвчин зовлонг тойрч маш олон хүмүүс баяжаад байгаа. Энэ талаар би нэлээн хэдэн мэдээллүүд Авлигатай тэмцэх газар би өөрөө өгсөн. Би өөрөө шүүгч, Авлигатай тэмцэх газар нь биш л дээ. Ийм байдал үүсэхгүй гэсэн баталгааг би асууж байна.
Ц.Даваасүрэн: -Санал дээрээ хэлье.

Хоёрдугаарт, Улсын Их Хурлын гишүүдийн зүгээс энэ мэдээж дэмжигдэх байх. Азийн хөгжлийн банк ч гэсэн үүнийг дэмжих байх. Үүний дараа яг ард иргэдэд очсон бараа, бүтээгдэхүүн, багаж тоног төхөөрөмж очно гэсэн баталгааг бид бас хангаж өнөөдөр дэмжиж байгаа гэсэн үг. Үүнийгээ яаж хангах гээд байна вэ? Энэ дээр ямар механизм байгаа вэ гэдгийг тодруулаач.
Ц.Даваасүрэн: -Энэ асуултанд Эрүүл мэндийн сайд хариулах гэж байна уу?

Н.Удвал сайд хариулъя. Яагаад гэвэл прокументын асуудал юм байна.
Н.Удвал: -Орон нутгийн болоод улсын төсвөөр бараа, үйлчилгээ худалдаж авах хуулиар худалдан авах газар байгуулагдчихсан шүү дээ. Тэгэхээр тендерийн асуудал бол Эрүүл мэндийн яам, ер нь аль ч яаманд байхаа больчихсон шүү дээ.

Азийн хөгжлийн банк, ийм хөрөнгө оруулалттай, гаднаас ирж байгаа нь өөрсдөө баталгаагаа хангадаг. Өөрсдийнхөө оролцоотой хийдэг байхгүй юу. Тендерийг шалгаруулахдаа.
Ц.Даваасүрэн: -Журам нь тэгж явдаг юмуу?
Н.Удвал: -Журам нь тэгж явдаг. Худалдан авах ажиллагааны газар гээд. Тэр газрын оролцоогүйгээр, бас яамтай хамтарч оролцдог. Яам, банк хоёр хамтарч тендерээ зарладаг ийм механизм байдаг.
Ц.Даваасүрэн: -Тийм. Энэ чинь үндсэндээ Азийн хөгжлийн банкны бараа, ажил, үйлчилгээ худалдан авах хуулиар явагдана.
С.Ганбаатар: -Тэгвэл үндсэндээ нэг MRI 1 тэрбум 300 сая төгрөгөөр нэг эмнэлэгт шахах гэж оролдоод эмнэлгийн ажилтнууд нь, Үйлдвэрчний хороо нь надад асуудал тавиад бөөн юм болж буцаж байсан юм. Яг үүнтэй адилхан Азийн хөгжлийн банк ч гэсэн шахаа хийхгүй гэх газаргүй шүү дээ. Тийм учраас тэнд бид бэлгийн морины шүдийг үзэхгүй гэдэг биш, энэ чинь дараа нь бидний үр хүүхэд төлнө. Энэ дээр хөндлөнгийн байдлаас, Их Хурлаас ч тэр, янз бүрийн аудитын байгууллагаас хөндлөнгийн дэлхийн зах зээлийн дундаж үнэлгээ, янз бүрийн юмаа гаргаж байх энэ механизм, энэ асуудлаа одоо энэ дээр яриад, дараа нь тэр үедээ ажлын хэсэг гаргаад явахад бүх зүйл нээлттэй гэдэгт л би итгэлтэй байгаа шүү.
Ц.Даваасүрэн: -Санал байна. Асуулт тасалчихсан.

Санал хэлэх гишүүд байна уу?

Д.Батцогт, Л.Эрдэнэчимэг гишүүнээр тасаллаа.

Д.Батцогт гишүүн саналаа хэлье.
Д.Батцогт: -Баярлалаа. Эрүүл мэндийн салбарын шинэчлэлийн талаар ийм төсөл орж ирж байгаад их баяртай байна. Дэмжиж байгаа.

Би сая асуулт асуух гээд амжсангүй. Санал дээр нэг зүйлийг хэлье гэж бодож байна. Баруун бүсийн эмчилгээ, оношилгооны төвийг хөгжүүлэх Бельгийн Засгийн газар, Монголын Засгийн газрын хамтарсан нэг төсөл байгаа. Монголын талын санхүүжилтийн 2 сая еврогийн асуудал байгаа. Энэ оных дээр 700 мянган евро тусгах ёстой. Засгийн газар үүнийг суулгаагүй байна. Эрүүл мэндийн сайд орж ирсэн дээр, Эдийн засгийн хөгжлийн сайд байж байна, ихэнх сайд нар, Засгийн газрын гишүүд  байж байгаа дээр нь үүнийг асуугаад авъя гэж бодож байна. Эрүүл мэндийн сайдын багцад суусан байна уу эсвэл үүнийг суулгаж нэмэх ямар боломж бололцоо байна вэ? Энэ талаар хариулт өгөөч ээ.
Ц.Даваасүрэн: -Асуулт тасалчихсан учраас дэг зөрчигдөнө. Санал гэж ойлгоод, чуулган дээр ерөнхийдөө энэ асуулт гарах нь гэж бодоорой.
Д.Батцогт: -Тэгвэл дэмжиж өгөөрэй гэж хэлье.
Ц.Даваасүрэн: -Л.Эрдэнэчимэг гишүүн.
Л.Эрдэнэчимэг: -Энэ Азийн хөгжлийн банкнаас Сонгинохайрхан дүүргийн эмнэлэгт зарцуулах хөрөнгө 25,0 сая ам.доллар юм байна. Тэгэхээр 35,0 тэрбум төгрөг. 

Сонгинохайрхан дүүрэг маань өөрөө Монгол улсын хүн амын 10 хувь, нийт 280 мянган хүн амтай. Сонгинохайрхан дүүрэг дээр баригдах гэж байгаа энэ цогцолбор эмнэлэг маань яг тэр зүсээрээ, бүх дүүрэг дээр нэг, нэг баригдах ёстой. Тэрний үлгэр жишээ эмнэлэг болох ёстой гэж ойлгогдоод байгаа шүү дээ. Гэтэл 35,0 тэрбум төгрөгөөр нэг дүүргийн бүхэл бүтэн цогцолбор эмнэлэг, дотроо 50 ортой төрөхийн эмнэлэг байгаа, мэс засал нь байгаа, гэмтэл нь байж байгаа гээд. Дээр нь тоног төхөөрөмжөө бодоод үзвэл энэ мөнгө хаана ч хүрэхгүй болох нь ээ. Тэгээд барилга нь эхлээд юм нь явж байдаг, инфляци юу билээ. Бид нар Яармаг дээр барьж байгаа 300 ортой эмнэлэг шиг хэдэн жилээр гацаад санхүүжилт нь хүрэхээ болиод, хоёрын хооронд эмнэлэг болоод гацчих юм биш биз дээ гэдэгт үнэхээр санаа зовж байна. Тэр дээр анхаарч ажиллаарай.
Ц.Даваасүрэн: -Санал байна. Энэ дээр анхаараарай.

Б.Гарамгайбаатар гишүүн санал хэлье.
Б.Гарамгайбаатар: -Баярлалаа. Зээлийн гэрээний төслүүдийг зарчмын хувьд дэмжиж байна. Гэхдээ дотор нь хуваарилалтын зардал дээр нь харахаар төлөвлөгдөөгүй зардал гээд нэлээн их хэмжээний мөнгө тавигдчихсан байгаа юм. Үүнийгээ чуулганд оруулахдаа тодорхой задалж оруулж ирэхгүй бол үүнээс болоод асуудал үүсэх вий гэсэн ийм болгоомжлол байна.
Ц.Даваасүрэн: -Энэ зүйлүүдийг анхаараарай. Энэ бодлогыг макрецээр тулгаж байгаа юу, үгүй юу гэх мэтийн асуултууд гарах байх. Энэ зүйлүүддээ бэлдэж орж ирээрэй.

Асуулт асууж, санал хэлж дууслаа.

Одоо зээлийн гэрээний төслийн зөвшилцөх эсэх асуудлаар санал хураалт явуулъя. Дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Төслийн дүгнэлтийг Аюулгүй байдал, гадаад бодлогын байнгын хороонд танилцуулна.

Хоёр Байнгын хороонд байгаа гишүүдээс Аюулгүй байдал, гадаад бодлогын байнгын хороонд байдаг гишүүн байгаа юу? Б.Гарамгайбаатар дарга танилцуулна.

Ингээд хамтарсан хуралдаан үүгээр өндөрлөлөө. Одоо Төсвийн байнгын хорооны хуралдаан үргэлжилнэ. Баярлалаа.

Соронзон хальснаас буулгасан:
ХУРАЛДААНЫ ТЭМДЭГЛЭЛ  ХӨТЛӨГЧ




                  Б.БАТГЭРЭЛ


